
        
            
                
            
        

    
	Г. Сэсмээ

	 

	ХУВ ИШИГХЭН

	 

	Бага сургуулийн насны хүүхдэд зориулав

	 

	“БНМАУ-ын Гэгээрлийн Яамны хэвлэл” Улаанбаатар хотноо 1958 онд эрхлэн хэвлүүлснийг

	 

	"Цагаан бамбарууш" хэвлэлийн газарт 2016 онд цахим хэлбэрт хөрвүүлэв.

ТАВАН ХӨӨРХӨН

	 

	Хурга

	 

	Уураг сүүлээ хөдөлгөөд

	Эхийгээ хөхөх нь хөөрхөн

	Олуулаа бужигнаж давхиад

	Тоглож байх нь хөөрхөн

	Хэлээ бултгануулж байгаад

	Хужир долоох нь хөөрхөн, 

	Хэнэг ч үгүй хэвтээд

	Хивж байх нь хөөрхөн

	Ишиг

	 

	 

	Годон сүүлээ хөдөлгөөд

	Эхийгээ хөхөх нь хөөрхөн, 

	Голын эрэг мөргөлөөд

	Эрхэлж тоглох нь хөөрхөн, 

	Хэлээ бултгануулж байгаад

	Хужир долоох нь хөөрхөн

	Хэнэг ч үгүй хэвтчихээд

	Хивж байх нь хөөрхөн

	Тугал

	 

	Моодон сүүлээ хөдөлгөөд

	Эхийгээ хөхөх нь хөөрхөн, 

	Мод мөргөж тоглоод

	Мөөрч байх нь хөөрхөн

	Хэлээ бултгануулж байгаад

	Хужир долоох нь хөөрхөн, 

	Хэнэг ч үгүй хэвтчихээд

	Хивж байх нь хөөрхөн

Ботго

	 

	Годгор сүүлээ хөдөлгөөд

	Эхийгээ хөхөх нь хөөрхөн, 

	Голын ширгэн дээр аргамжуулаад

	Эргэлдэж буйлах нь хөөрхөн

	Хэдээ бултгануулж байгаад

	Хужир долоох нь хөөрхөн, 

	Хэнэг ч үгүй хэвтчихээд

	Хивж байх нь хөөрхөн 

	Унага

	Сагсгар сүүлээ хөдөлгөөд

	Эхийгээ хөхөх нь хөөрхөн, 

	Саалийн зэлэнд уяулчхаад

	Тонгочин байх нь хөөрхөн.

	Хэлээ бултгануулж байгаад

	Хужир долоох нь хөөрхөн, 

	Хэнэг ч үгүй хэвтчихээд

	Унтаж байх нь ч хөөрхөн.

СААЛЬЧИН

	Хөх ямаагаа саах гээд

	Хөөрхөн Бумбаа барилаа.

	Хөрөнгөнийхөө бяцхан бортогыг

	Хөлийнхөө хооронд хавчууллаа.

	Бортгон дахь сүүгээ тэр

	Байн байн харна.

	Булбарай зөөлөн хөхийг нь

	Барин илэн шувтарна.

	Номхон улаан ямаагаа

	Ноёрхуу нь аргагүй барилаа.

	Норсон хөхийг нь үзээд

	Гоморхуу нь аргагүй тавилаа.

	Ишиг нь гараад хөхчихөж гэж

	Ээждээ очиж хэллээ.

	Их гарзтай юм болж гэж

	Эмээдээ очиж ярилаа.

	Цээцэлж хөөсөөр байгаад

	Цэнхэр ямаагаа барилаа.

	Цэцгэн бүслүүрт бортогондоо

	Цэлэлзтэл сааж гарлаа.

	Бортого дүүрэн сүүгээ

	Буурал эмээдээ үзүүллээ

	Бузгай саальчин болох нь гэж

	Бумбааг эмээ нь өхөөрдлөө.

АЛИМ

	Алим идээд бумбаганах нь

	Яасан хөөрхөн юм бэ?

	Ариун хацрын нь өнгөтэй

	Яг адилхан байх юм.

	Одоо чи идэх гээд

	Орилоод надаас нэхэж байна.

	Удахгүй чи ургуулчхаад

	Улс олноо хангана даа

	 

	
ҮЗЭГ

	Хар өнгөтэй сайхан үзэг

	Хайрт найзын дурсгасан үзэг

	Эвтэйхэн гаралттай хөөрхөн үзэг

	Эрдэм сурахыг ерөөсөн үзэг

	Бээжин маягийн гоёхон үзэг

	Бэхээ асгадаггүй цэвэрхэн ч үзэг

	Бичиж байх бүрдээ би

	Бяцхан нөхрөө дурсдаг юм.

	 

	
НЭРТЭЙ МАЛЧИН ГЭГДЭНЭ

	 

	«Түргэн хөгжил» нэгдлийнхээ

	Түмэн хонины хургыг

	Амралтаараа би хариулаад

	Аав ээждээ тусална.

	Сайхан ногоонд бэлчээгээд

	Сааль шимий нь авалцаад

	Нэгдэлдээ би тусална.

	Нэртэй малчин гэгдэнэ.

	 

	
УУДАГ ЦААС

	 

	Улаан өнгөтэй уудаг цаас

	Угаасаа бидний найз шүү

	Урж битгий хаяарай

	Уг ёсоор нь хэрэглээрэй

	Хөх өнгөтэй уудаг цаас

	Хүүхэд бидний найз шүү

	Хуйлж битгий хаяарай

	Хуудас хэвээр нь хэрэглээрэй

	Цэнхэр өнгөтэй уудаг цаас

	Цэвэрлэх сайн найз шүү 

	Бартаг болсон бэхийн

	Баатар нь ёстой шүү

БҮЖИГЛЭЭРЭЙ

	Хөөрхөн жаалуудаа

	Хөгжилтэй хүүхдүүдээ

	Хүрээд ирээрэй

	Хүрээлээд зогсоорой

	Хормойгоо дэрвүүлэн

	Хөгжилтэй бүжиглээрэй, 

	Хоолойгоо нийлүүлэн

	Хөөрхөн ч дуулаарай.

	 

	
ЦЭЦЭРЛЭГИЙН ХҮҮХЭД

	Хүүхэлдэйтэйгээ яриад л

	Цэцэрлэгийн хүүхэд хөөрхөн юм

	Хүн бүгдийг инээлгээд

	Ааш нь бас сайхан юм.

	Аав ээждээ бүжиглэх гээд

	Тонгочиж байх нь хөөрхөн юм

	Алс ирээдүйгээ зөгнөөд

	Тоглож байх нь соньхон юм.

	 

	
ТУУЛАЙ

	 

	Тонтойсон хондлойтой

	Огдойсон сүүлтэй

	Бүлтийсэн нүдтэй

	Бөмбийсөн туулай

	Дэгдэж гүйгээд

	Дэрс рүү орлоо

	Дэлдэн чих нь

	Дэлбэгнэж харагдлаа

	Аргалаад барья

	Аваад харья

	Амьтадтайгаа нийлүүлье

	Асарч тэжээе.

ХУВ ИШИГХЭН

	 

	Барааны дэргэд овоороод л

	Баацганаж ийш тийш давхиад л

	Бавгар хоншоороо долоогоод л

	Байж байгааг нь хараач!

	Очиж сайн үзье

	Овоорч, бархирахыг нь сонирхъё

	Олгойтой тосноосоо өгье гээд

	Батын дөхөж очтол

	Цор цор хуцаад гөлөгнүүд

	Цувраад урдаас нь давхилаа.

	Жов, жов гээд хашхирсан ч

	Зогсож ердөө өгсөнгүй ээ.

	[image: Image]

	Банхгар банхгар гөлөгнүүд

	Бариад идэх нь ээ хөөе

	Байя тэгвэл очихоо гээд

	Бат эргээд зугтлаа

	Хурдалж гүйсээр Бат

	Хурганы пинд ортол

	Хув алаг ишиг нь

	Хажуугаар нь зөрөөд гарлаа.

	Банхгар банхгар гөлөгнүүд

	Бас л ишиг рүү нь давхилаа

	Бахимхан эвэртэй ишиг

	Бат шиг айж зугтаасангүй ээ.

	Үргэж жаахан ухарснаа

	Үсэрч очоод мөргөлөө

	Өнөөх банхгар гөлөгнүүд

	Орилоод цаашаа зугтлаа

	Алаг хув ишиг нь

	Айлгасандаа би

	Аймхайдаа чи гэсэн шиг

	Алхсаар пиндээ орлоо.

	Ааваа ааваа намайг

	Айлгаж байна шүү гөлөг

	Аавтайгаа байгаа болохоор

	Айхгүй байна даа би

	Ахиад таануудыг хөөвөл

	Айгаад би зугтаахгүй дээ

	Алаг хув ишиг шигээ

	Айлгаад буцааж байна даа.

